
Өмми Камал (чын исеме – 
Исмәгыйль) – XV гасыр башы Идел-
Урал буе татар язма мәдәниятен, ае-
рым алганда, суфичылык әдәбиятын 
үстерүгә сизелерлек өлеш керткән 
шагыйрьләрнең берсе. Бу хакта 
аның әсәрләренең әйтеп үтелгән 
төбәктә элек тә киң таралган бу-
луы ачык сөйли. Әйтик, хәзерге ва-
кытта Казан (Идел буе) федераль 
университетының Н. И. Лобачевский 
исемендәге Фәнни китапханәсенең 
Шәрык кулъязмалары бүлегендә, 
Татарстан Фәннәр академиясенең 
Г. Ибраһимов исемендәге Язма һәм 
музыкаль мирас үзәгендә, Казан 
Милли китапханәсенең кулъязмалар 
һәм сирәк китаплар бүлегендә1, Рос-
сия Фәннәр академиясенең Санкт-
Петербург Көнчыгышны өйрәнү 
институтында2, Россия Фәннәр 
академиясенең Уфа тикшеренүләр 
үзәге Тарих, тел һәм әдәбият инсти-
туты фондында3 текстларның шак-
тый күчермәләре саклана. Дөрес, 
аларның барысы да тулы түгел һәм 
язылган кәгазьләренең сыйфатлары 
да төрлечә.

Шагыйрь әсәрләренең «Өмми Ка-
мал», «Өмми Камал китабы» дигән 
җыентыклары типография ысулы 

белән 18844, 18985, 18996, 19067 ел-
ларда Казан матбагаларында нәшер 
ителә. Кайбер чыганакларда бер 
нөсхәсенең 1897 елда да дөнья күрүе 
турында язалар. Ләкин бу дөрес 
түгел. Ул – 1898 елгы басмага цензу-
ра тарафыннан рөхсәт бирелү датасы.

Китапларның ахырында та-
тар суфи шагыйре Әбелмәних 
Карагалиның (1782–1833 тән соң) 
кайбер шигырьләре дә урнаштырылу 
бер дә юктан гына түгел.

Кызганыч ки, Өмми Камалның 
шәхесе турында мәгълүмат саклан-
маган. Шигырьләрендә дә бу хакта 
бернинди хәбәр китерелми. Бары тик 
тексттагы «Колларың кәмтәридер 
Исмәгыйль / Нә вар Өмми Камал 
исә ләкаби» дигән шигъри юллар-
дан без аның чын исемен һәм әдәби 
тәхәллүсен генә беләбез. «Гарибәм, 
горбәтә кәлдем илемдән» дигән 
икенче шигъри юлында ул үзен 
читтән килгән, ягъни горбәттә яшүче 
итеп күрсәтә. Димәк, шагыйрь Идел-
Урал буйларына башка җирдән ки-
леп яшәгән һәм иҗат иткән.

Кумык галимнәре бернинди дә 
чыганакны күрсәтмичә аны урта га-
сырдагы Коюнкала шәһәрендә туган 
һәм Төркиядәге Конья шәһәрендә 

вафат булган дип язалар8 һәм ша-
гыйрьне фәкать үзләренеке генә дип 
белдерәләр.

Өмми Камалның тормышын 
һәм иҗат мирасын татар әдәбияты 
гыйлемендә өйрәнә башлау барын-
нан да элек галим һәм язучы М. Гали 
(1893–1952) исеме белән бәйле. 
Ул 1941 елда «Совет әдәбияты» 
журналының 5 нче санында аңа 
багышланган күләмле мәкалә ба-
стыра9. Анда әсәр турында гомуми 
мәгълүмат китерелә, шагыйрьнең 
идеологиясе һәм тормышка ка-
рашы ачыклана, текстта табигать 
күренешләренең тасвирланышы 
яктыртыла, шигырь төзелеше һәм 
образларның сәнгати бирелеше 
тикшерелә, тел мәсьәләләренә игъти-
бар ителә, авторга үзеннән элгәреге 
әдипләрнең тәэсире, аның борынгы 
һәм аннан соңгы татар шигъриятенә 
йогынтысы хакында языла. Ахыр-
да шундый нәтиҗә ясала: «…Без 
Өмми Камалны татарның борынгы 
чор шагыйрьләре сафына кертергә, 
хәтта аны саннары дистәдән узган ул 
чор шагыйрьләре тезмәсенең берен-
че төймәсе итеп куярга да хакыбыз 
бардыр дип беләм»10.

Алга таба «Борынгы татар 
әдәбияты» дип аталган күмәк 
хезмәттә Өмми Камал турында зур 
булмаган мәгълүмат китерелеп, 
аның «Мөнаҗате зәгыйфә» исемле 
шигыре нигезендә тормышы белән 
бәйле кайбер моментлар ачыклана: 
«Ләкин шагыйрь, материаль як-
тан мохтаҗлыкта яшәп, фаҗигале 
шәхси тормыш кичерә: балигъ бул-
ган улы үлә, бердәнбер сөекле кызы 
бәхетсезлеккә очрый, үзе котылгы-
сыз авыру белән газаплана»11.

Алты томлык «Татар әдәбияты 
тарихы»ның беренче томында ша-
гыйрь хакында китерелгән мәгълүмат 
үзенең эчтәлеге белән «Борынгы та-
тар әдәбияты»ндагысыннан әллә-ни 
аерылмый12.

Профессор Х. Миңнегулов 
үзенең тикшеренүләрендә, Өмми 
Камал иҗатына да билгеле бер урын 
биреп, әсәрләренә кызыклы гына 
анализ ясый һәм шундый нәтиҗәгә 
килә: «Гомумән, Өмми Камал 
иҗаты – Ясәви, Бакырганый, Хи-
сам Кятибләрдән килә торган әдәби 
традицияләрне дәвам иттерүдә, 
үстерүдә һәм баетуда мөһим буын. 
Үз чиратында ул үзеннән соңгы 
татар әдипләренә зур йогынты яса-
ды»13.

Шагыйрь турында кыскача 
белешмә һәм аның иҗатыннан 
үрнәк «Татар поэзиясе анто ло-
гиясе»нә14, татар15 һәм башкорт16 
энциклопедияләренә кертелде.

Өмми Камал башкорт әдәбияты 
яссылыгында да өйрәнелә. Алты 
томлык «Башҡорт әҙәбиәте»нең бе-
ренче томында аңа махсус мәкалә 
багышланган17. Аерым алганда, анда 
шагыйрь иҗатының суфичылык по-
этикасы тәфсилле яктыртыла. Ае-
рым мисал нигезендә Кол Галинең 
«Кыйссаи Йосыф» поэмасына барып 
тоташа торган бәйләнешнең бер тра-
диция үрнәге күрсәтелә.

Әдәбият галиме Х. Миңнегулов 
Өмми Камалның иҗат мирасын ти-
ешле дәрәҗәдә өйрәнергә кирәклеге 
хакында борчылып болай язган иде: 
«Кыскасы, Өмми Камал иҗатын 
татар әдәбияты контекстында ка-
рау урынлы һәм зарури күренеш. 
Әмма, кызганыч ки, бу талантлы 

шагыйрьнең иҗаты махсус рәвештә 
бөтенләй диярлек тикшерелгәне юк. 
Әсәрләре дә хәзерге укучылар игъ-
тибарыннан һаман да читтә кала 
килә»18.

Ниһаять ,  Уфа  шәһәрендә 
яшә үче татар әдәбияты галиме 
Ф. Фәтхтдинов, шагыйрьнең иҗат 
мирасын эзлекле рәвештә махсус 
өйрәнеп, бу юнәлештәге эшне яңа 
баскычка күтәрде. Әүвәл әтрафлы 
мәкаләләр бастырды19,  анна-
ры кандидатлык диссертациясе 
язып яклады20, соңыннан моно-
графия нәшер итте 21, уку әсбабы 
төзеде22. Максатчан эшнең уңышлы 
нәтиҗәсе буларак, быел Өмми Ка-
мал шигырьләренең гамәлдәге татар 
хәрефләрендә текстологик эшләнгән 
яңа басмасын нәшер итте 23.

Иң элек ассызыклап шуны әйтергә 
кирәк: басманың кереш өлеше һәм 
фәнни мәкаләләре ике телдә, ягъ-
ни русча һәм татарча бирелү хезмәт 
белән киң даирә укучылар таныша 
алу мөмкинлеген арттыра. Хезмәт 
авторы «Өмми Камал шәхесе һәм 
иҗаты турындагы карашлар, алар-
га фәнни мөнәсәбәт мәсьәләсе» 
дип аталган беренче бүлектә Өмми 
Камал һәм аның иҗат мирасының 
өйрәнелү торышына эзлекле рәвештә 
анализ ясый. Аерым алганда, та-
тар, башкорт һәм төрек галимнәре 
М. Гали, Ш. Абилов, Г. Хөсәенов, 
В. Коҗатөрек, Х. Миңнегулов, Р. Тля-
шев, Ф. Яхин хезмәтләрен тикшерә. 
Бу очракта ул гади констатацияләү 
ысулы белән эш итми, ә аларга ка-
рата үзенең объектив мөнәсәбәтен 
белдерә. Әйтик, шагыйрьнең вафаты 
хакында фәндәге төрле фикерләрне 
барлап чыкканнан соң, Хуҗа Сад-

реддин исемле шәехкә багышлап 
язылган мәрсиядәге мәгълүматка 
нигезләнеп, 1475 елның дөреслеккә 
туры килүен раслый.

Өмми Камалның әлегәчә фәндә 
билгеле булмаган кулъязма кита-
бы табылу – шагыйрьне өйрәнү 
юнәлешендә мөһим яңалыкларның 
берсе. Хезмәттә хәбәр ителгәнчә, ул, 
Башкортстанның Күгәрчен районын-
да гомер итеп, туган якны өйрәнүче 
Нигъмәтулла Ваһаповта сакланган.

Өмми Камал әсәрләренең тел 
үзенчәлекләренә килгәндә исә, 
хезмәттән күренгәнчә, лексик як-
тан борынгы төрки сүзләрнең төп 
катламны тәшкил итүе, әмма гарәп-
фарсы теленнән кергән сүзләрнең дә 
шактый булуы ачыклана. Гомумән 
алганда, «Шагыйрь иҗатында шул 
чор матур әдәбият стиленең төрки 
поэтик традицияләре саклана, шушы 
телнең үзенә генә хас сыйфатлары 
үсеш ала»24.

Галим, әсәрләрнең кулъязмала-
ры турында сүз алып барып, алар 
арасында яхшы сакланган һәм 
аңлаешлы ысул белән Сафакүл 
мәдрәсәсендә 1837 елда күчерелгән 
тулы нөсхәне билгели25.

Алга таба икенче бүлектә Өмми 
Камал иҗатының төп нигезләре 
тикшерелә һәм шагыйрь поэзия-
се фәлсәфи-эстетик нигезләренең 
мөселман Көнчыгышы, Идел-Урал 
буе әдәби казанышлары, бигрәк 
тә ул казанышларның суфичылык 
фәлсәфәсе белән тыгыз үрелеп ба-
руы ачыклана. Әдип хыялый бер 
дәрвиш сурәтендә түгел, чынбар-
лык тормышка фәлсәфи караш 
беләш яшәүче тарихи шәхес буларак 
күзаллана.

Х е зм ә т  а вто р ы  б и л ге л ә п 
үткәнчә, «Өмми Камал эзләнүчән 
кеше буларак, еш кына суфичы-
лык поэзиясенең традицион те-
маларына мөрәҗәгать итә. Ләкин 
аның таланты коры тәгълиматлар, 
суфичыл вәгазь-нәсыйхәтләр кы-
сасыннан читкә чыга, иҗаты реаль 
тормыш чынбарлыгыннан алынган 
күренешләр, җанлы кичерешләр 
белән сугарыла»26. Болар, мәсәлән, 
карендәшләргә, ата-анага, игенче-
лек кәсебенә багышлап язылган 
шигырьләрендә ачык чагылыш 
тапкан. Кеше гомеренең баскыч-
лары табигатьтәге үсеш-үзгәреш 
процесслары аша фәлсәфи тасви-
ралана. Дөньяның нигезен тәшкил 
иткән туфрак, су, ут һәм һава 
шагыйрь иҗатында җанлы итеп 
сурәтләнгән һәм бу, галим язганча, 
аның иҗатында үзгә яңгыраш.

Галим, Өмми Камал шигы-
рьләренең жанр үзе нчәле клә рен 
тикшереп, әсәрләренең күпчелеген 
тәүхид, хикмәт, газәл, мәрсия, 
мәдхия, мөнәҗәт тәшкил иткәнлеген 
ачыклый һәм аларның шагыйрь 
иҗатындагы хосусиятләрен билгели.

Хезмәт авторы, әсәрләрдә чагы-
лыш тапкан символлар турында сүз 
алып барып, болай яза: «Шагыйрь 
иҗатында дөнья – чәчәкле-гөлле 
Гөлстан, үтеп чыга алмаслык куе 
Урман, тукталып кына китә торган 
Кәрвансарай, кунакка гына килгән 
Өй, һәркемне иләктән үткәрә торган 
Тегермән, сату-алу эшләре алып бара 
торган Базар, тормыш-көнкүреш 
өчен көрәш Мәйданы һ.б. булып сим-
волик чагыштыру чаралары белән 
күз алдына китереп бастырыла»27. 
Шулай ук шагыйрьнең табигатьтәге 

төрле кошларны (сандугач, лачын, 
һөдһөд, тавис һ.б.) символлашты-
руы да игътибарга алына. Ә менә Таң 
ату – әсәрләрдә мәңгелеккә күчүне 
белдерә икән. Гаҗәп бит!

Социаль гаделлек һәм гомуми ти-
гезлек идеяләре, мәгълүм булганча, 
борынгы суфичылык өйрәтмәләренә, 
ягъни суфиларның хөкемдарлар 
белән бик үк яхшы булмаган 
мөнәсәбәттә яшәгән чорларга барып 
тоташа28. Барлык иҗтимагый кат-
лаулар тигезлеген тереклек ияләре 
ярдәмендә сурәтләүнең әүвәлге 
үрнәкләрен без фарсы әдәбиятында 
IX–X йөзләрдә, төрки әдәбиятта 
Мәхмүд Кашгариның «Диване 
лөгатет-төрк» хезмәтендә, Йосыф 
Баласагуниның «Котадгу белек» 
әсәрендә (XII) үк очратабыз. Татар 
әдәбиятында ХХ гасыр башына 
кадәр уңышлы дәвам иттерелгән 
бу метафорик сурәтләү чарасының, 
хезмәттән күренгәнчә, Өмми Камал 
иҗатында да кулланылуы поэтик 
традицияләрнең өзлексез һәм тот-
рыклы эволюцион үсеше хакында 
сөйли булса кирәк.

Борынгы һәм урта гасыр фарсы 
һәм төрки язма ядкярләрдә эчтәлеге 
һәр авторда үзенчә тасвирланган, 
әмма традицион формасы саклан-
ган, тамырлары белән суфичылык 
әдәбиятына барып тоташа торган 
бер элегия бар29. Ул – барлык соци-
аль катлауларның да үлем каршында 
тигезлеге. Хезмәттән күренгәнчә, 
бу тема Өмми Камал иҗатында да 
чагылыш тапкан. Шагыйрь, әлбәттә, 
элгәреге каләмдәшләре кебек үк, 
үзенең идея-эстетик идеалына яраш-
лы рәвештә аны мөстәкыйль иҗади 
эшкәрткән.

Әсәрләр гамәлдәге татар хәре-
фләрендә бирелгән. Бу, бер яктан, 
киң гавам укучысын шагыйрь иҗаты 
белән таныштыруны җиңеләйтә, 
икенче яктан, татар текстологиясен 
үстерүгә ярдәм итә.

Текстлар Сафакүл нөсхәсеннән 
алынган һәм анда булмаган кайбер 
шигырьләр басма китаптан алып 
тулыландырылган. Кулъязманың 

факсимилесе һәм азакта сүзлек 
бирелү тюркологиядә кабул ителгән 
таләпләр нигезендә башкарылган.

Гомумән, Ф. Фәтхтдиновның бу 
хезмәте урта гасыр татар әдәбиятын, 
аерым алганда Өмми Камал иҗатын 
өйрәнүдә хәзерге чор филологик ме-
диевистикада һәм тюркологиядә зур 
казанышларның берсе булып тора.

Аннотация. В статье анализируется новое издание «Книги Умми Камала», состав-
ленное кандидатом филологических наук, литературоведом-медиевистом Ф. К. Фатхт-
диновым. Подробно освещаются такие проблемы, как личность и творчество Умми Ка-
мала, научное отношение к ним; философско-этические основы поэзии Умми Камала; 
художественно-эстетическое воплощение философских взглядов поэта.

Ключевые слова: Умми Камал, Ф. К. Фатхтдинов, жанровая особенность, социаль-
ная справедливость, суфийская литература, средневековая татарская литература, меди-
евистика.

Abstract. The article analyzes a new edition of the «Book of Ummi Kamal», compiled 
by a Candidate of Philological Sciences, literary scholar-medievalist F. K. Fatkhtdinov. Such 
problems as the personality and creativity of Ummi Kamal, the scientific attitude to them, 
the philosophical and ethical foundations of Ummi Kamalʼs poetry, the artistic and aesthetic 
embodiment of the poetʼs philosophical views are highlighted in detail in it.

Key words: Ummi Kamal, F. Fatkhtdinov, genre peculiarity, social justice, Sufi litera-
ture, medieval Tatar literature, medieval studies.

